
ክፍል ሁለት 

1. የፖለቲካ ፕሮግራም 

1.1. የፖለቲካ ፕሮግራም ዓላማ:- ጠንካራና 

ቅቡልነትያለው ዘላቂ ሀገረ-መንግስት መገንባት፣ 

የብልጽግና ፓርቲ የፖለቲካ ፕሮግራም ዋነኛ ዓላማ ጠንካራና 

ቅቡልነት ያለው፣ የብሔር ማንነትን እና የሀገራዊ አንድነትን ሚዛን 

የጠበቀ ሀገረ-መንግስት መገንባት ነው። ከጠንካራ ሀገረ-መንግስት 

ግንባታ አንፃር ፓርቲያችን ህዝብ ከቀጥተኛ የህልውና አደጋ ተጠብቆ 

የልማት፣ የእኩልነት እና የነፃነት ፍላጎቶቹ እንዲሟላለት የሚያስችል 

ነፃ፣ ገለልተኛና ብቃትን መሰረት ያደረገ ሀገራዊ ተቋማዊ አደረጃጀት 

መገንባት ያስፈልጋል ብሎ ያምናል። በመሆኑም የሀገረ-መንግስት 

ግንባታ ጅምራችን ጠንካራና የማይናወጥ ተቋማዊ መሰረት ያለው 

እንዲሆን የብልጽግና ፓርቲ ግቡ አድርጎ ይንቀሳቀሳል። 

የብልጽግና ፓርቲ ዴሞክራሲን በተቋማዊና ህዝባዊ ባህል 

ላይ መገንባት አስፈላጊ እንደሆነ ይገነዘባል። በሌላ በኩል ከሀገረ- 

መንግስት ቅቡልነት አንፃር የብልጽግና ፓርቲ የኢትዮጵያ ሀገረ- 

መንግስት ጥንካሬን ለማሳደግ በህገ-መንግስታችን የተቀመጠውን 

አንድ የፖለቲካና የኢኮኖሚ ማህበረሰብ የመፍጠር ግብ ለማሳካት 

ይሰራል። በመሆኑም የሀገረ-መንግስቱን ቅቡልነት በሚጨምሩና 

ሀገራዊ መግባባትን በሚያመጡ፣ የህዝቦችን ግንኙነት በሚያሳልጡ 

እና የእውነተኛ ዕርቅ መንፈስን በሚያጎለብቱ ፖለቲካዊ እርምጃዎች 

ላይ ትኩረት አድርጎ ይንቀሳቀሳል። ፓርቲያችን የሀገረ-መንግስት 

ግንባታችን ህብረ-ብሔራዊ ማንነትን የተላበሰና ብዝሃነትን 

የሚያንፀባርቅ መሆን እንዳለበት በጽኑ ያምናል። 



1.2. የፖለቲካ ፕሮግራም ግቦች 

2.2.1. ጠንካራና ቅቡልነት ያለው ሀገረ-መንግስት በጽኑ 
መሰረት ላይ ለመገንባት የሚያስችል ሀገራዊ 
መግባባት መፍጠር 

2.2.1.1.  የብልጽግና ፓርቲ የቆመላቸው የፖለቲካ ዓላማዎች 

እንዲሳኩ ፓርቲው ትኩረት ሰጥቶ ከሚሰራባቸው ነገሮች 

አንዱ የሀገራዊ መግባባት ጉዳይ ነው። ህብረ-ብሔራዊ 

አንድነታችንን ለማጠናከር፣ ለዴሞክራሲ ስርዓቱ ምቹ 

መደላድል እንዲኖር ለማድረግ፣ የሀገረ-መንግስቱን 

ቅቡልነትም ከፍ ለማድረግ የብልጽግና ፓርቲ ሀገራዊ 

መግባባትን ለማዳበር በጽኑ ይሰራል። 

2.2.1.2.  የብልጽግና ፓርቲ በሀገሪቱ ልሂቃን መካከል የሚታየው 

ዋልታ-ረገጥነት እና እጅግ መሰረታዊ በሆኑ ጉዳዮች ሳይቀር 

ያለው ቅራኔና አለመተማመን ጤናማ እንዳልሆነ ይገነዘባል። 

ፓርቲው የሃሳብ ልዩነቶች እንዲሁም የጥቅምና የፍላጎት 

አለመጣጣሞች ተፈጥሯዊ መሆናቸውን ይረዳል። እንደዚህ 

ያሉ ልዩነቶች አይቀሬና በዴሞክራሲ አግባብ ሊስተናገዱ 

ቢችሉ ጠቃሚና ገንቢ ናቸው ብሎም ያምናል። ነገር 

ግን ሀገራዊ ህልውናን እና ህብረ-ብሔራዊ አንድነታችንን 

አጠያያቂ የሚያደርጉ፣ የሀገረ መንግስቱን ቅቡልነት 

የሚሸረሽሩ የከረሩ አለመግባባቶች ግን አሉታዊ ተጽዕኗቸው 

ከፍ ያለ እንደሆነ ይገነዘባል። በመሆኑም የብልጽግና ፓርቲ 

እጅግ መሰረታዊ በሆኑና ለሀገረ-መንግስቱ ቅቡልነት 

ወሳኝ በሆኑ ጉዳዮች ላይ ሰፊና ጠንካራ ሀገራዊ መግባባት 

እንዲዳብር ይሰራል። 

2.2.1.3ፓርቲያችን ሀገራዊ መግባባትን ለማዳበር በሚያደርገው 

እንቅስቃሴ ቅድሚያ ሰጥቶ ከሚሰራቸው ተግባራት አንዱ 



በሀገራችን የቂምና የጥላቻ ታሪክ ምዕራፍ እንዲዘጋ ማድረግ 

ነው። ይህን ለማሳካት ባህላዊና ዘመናዊ የዕርቀ-ሰላም 

ግንባታ አማራጮችን በመጠቀም ዕርቀ-ሰላምን ለማምጣት 

በቁርጠኝነት ይታገላል። ለቀጣዩ ትውልድ ቂምና ቁርሾ 

ሳይሆን ሰላም፣ ወንድማማችነትንና እህትማማችነትን 

ለማውረስ የዕርቀ-ሰላም አማራጮችን ሁሉ አሟጦ 

ይጠቀማል። 

2.2.1.4.የሃሳብ ልዩነቶችን ለማጥበብ እና ቅራኔዎችን ለማስወገድ 

ፓርቲያችን  በጥናት  ላይ  የተመሰረተ ውይይቶችን 

እና ህዝባዊ ተዋስኦዎችን የሚያስቀድሙ ድርድሮችን 

በተከታታይና በቀጣይነት እንዲካሄዱ በማድረግ ሀገራዊ 

መግባባትን ለማዳበር ይሰራል። በነጠላ ጉዳዮች ላይ የጠለቁ 

ውይይቶች እንዲካሄዱ በማድረግ ቅራኔዎችን ደረጃ በደረጃ 

እየፈቱ ለመሄድ በትጋት ይንቀሳቀሳል። 

2.2.1.5የብልጽግና ፓርቲ በሀገራችን የምንፈጥረው የፖለቲካና 

የኢኮኖሚ ማህበረሰብ ህብረ-ብሔራዊ አንድነትን የጠበቀና 

የሁሉም ማንነቶች ነፀብራቅ የሆነ፤ የብሔር ብሔረሰቦችና 

ህዝቦችን ባህልና ማንነት የጠበቀ መሆን እንዳለበት 

በጽኑ ያምናል። ስለሆነም የምንገነባው ማህበረሰብ ህብረ- 

ብሔራዊና በአጠቃላይም ህብረ-ማንነታዊ እንዲሆን፣ 

ዜጎችም ብዝሃነትን የተረዱና የሚያከብሩ እንዲሆኑ አበክሮ 

ይሰራል። 



 

2.2.2.  በተቋማዊና ህዝባዊ ባህል ላይ የቆመ 
የዴሞክራሲ ስርዓት መገንባት 

2.2.2.1.  የብልጽግና ፓርቲ የበለፀገችና ህብረ-ብሔራዊ አንድነቷ 

የተረጋገጠ ኢትዮጵያን ያለ ዴሞክራሲ እውን ማድረግ 

አይቻልም ብሎ ያምናል። የህዝቦች ድምር የልማት፣ 

የእኩልነት እና የነፃነት ፍላጎት የሚያሟላ ሁለገብ የሆነ 

ብልጽግና እንዲመጣ የዴሞክራሲ አጀንዳ አንገብጋቢ 

ጉዳይ ነው። ፓርቲያችን የህዝብ ሉዓላዊነት መከበር 

እንዳለበትና የመንግስት ስልጣን በህዝብ ይሁንታና ውክልና 

በዴሞክራሲያዊ ምርጫ ብቻ ሊገኝ እንደሚገባ ያምናል። 

ዴሞክራሲ የህዝብ ወኪሎች ከሚመረጡበት የምርጫ 

ሂደት አልፎ በይዘቱም የህዝቦች እኩልነት፣ ነፃነት እና 

ውክልና የሚረጋገጥበት እንዲሆን ይታገላል። የብልጽግና 

ፓርቲ ዴሞክራሲ በትምህርት፣ በጤና፣ በመሰረተ ልማት 

ግንባታ በመታጀብ አሰላሳይ፣ ሞጋችና ፈጣሪ ህብረተሰብ 

በመገንባት ረገድ አስተዋጽኦ ሊኖረው ይገባል ብሎ ያምናል። 

በመሆኑም የምንገነባው ዴሞክራሲ ተቋማዊ መሰረቱ ጽኑ 

እንዲሆንና ዴሞክራሲያዊ ዕሴቶች የዳበሩ እንዲሆኑ ብሎም 

ወደ ባህልነት ደረጃ እንዲያድጉ ፓርቲያችን ይሰራል። 

በሀገራችን አስተማማኝና ዘላቂ ዴሞክራሲያዊ ስርዓት 

ተመስርቷል ልንል የምንችለው የፖለቲካ እንቅስቃሴዎች 

በአስተማማኝና በጠንካራ ተቋማዊ እና ዴሞክራሲያዊ 

ባህል መሰረት ላይ ሲታነጹ እና ስርዓቱ ራሱን እያጠነከረ 

መደበኛ ሂደት ውስጥ በመግባት የማይቀለበስበት ደረጃ ላይ 

ሲደርስ ነው ብሎ ፓርቲያችን ያምናል። ይህ የማይቀለበስ 

የዴሞክራሲ ጉዞ ብዙ ዓመታትን ሊፈጅ የሚችልና 

በመሰናክሎችም የታጀበ ውጣ ውረድ ያለው መሆኑን 

በመገንዘብ ፓርቲያችን ጽኑ ትግል ያደርጋል። 



2.2.2.2.  የምንገነባው የዴሞክራሲ ስርዓት የግለሰብ መብቶችንና 

የቡድን መብቶችን ሳያበላልጥ የሚያስከብርና ሁለቱንም 

የመብት ዓይነቶች ለማስከበር በየባህሪያቸው ልክ የተቀየሰ 

አቅጣጫን ይከተላል። ፓርቲያችን የግለሰብና የቡድን መብት 

ተነጣጥለው ሊሄዱ እንደማይችሉ ይገነዘባል። የግለሰብ 

መብትን በተሟላ መልኩ ለማክበር ለቡድን መብቶችም 

እኩል ዕውቅና እና ትኩረት መስጠት እንደሚገባ፣ እንዲሁም 

የቡድን መብቶች በተሟላ ሁኔታ እንዲከበሩ ለማድረግ 

የግለሰብ መብቶችን ማክበር አስፈላጊ እንደሆነ ፓርቲያችን 

ያምናል። 

ይህን እውን ለማድረግም ፓርቲያችን እውነተኛ፣ 

ዴሞክራሲያዊ ፌደራላዊ ስርዓት ለማጠናከር በጽኑ 

ይታገላል። ፓርቲያችን የፌዴራል ስርዓቱ ዋና ምሰሶ 

ብዝሃነትን ማስተናገድ እና ህብረ-ብሔራዊ አንድነትን 

ማጠናከር መቻሉ ነው ብሎ ያምናል። በመሆኑም 

ለብሔር፣ ብሔረሰቦችና ህዝቦች ዕውቅና የሰጠ ፌዴራላዊ 

ስርዓት በመገንባት ኢትዮጵያ የብሔር፣ ብሔረሰቦች እና 

ህዝቦች መብት የተከበረባት እውነተኛ ህብረ-ብሔራዊት 

ሀገር እንድትሆን ይሰራል። በአንፃሩም የግለሰብ መብቶችን 

በተመሳሳይ በህገ-መንግስት ማዕቀፍ ስር ማስከበር ይቻላል 

ብሎ ያምናል። 

2.2.2.3.  እንደ ኢትዮጵያ ብዝሃነት በሚንፀባረቅባቸው ሀገራት 

በፉክክር ላይ ብቻ የተመሰረተ ሳይሆን የትብብር እና 

የፉክክር ሚዛንን የጠበቀ የዴሞክራሲ ስርዓት ተግባራዊ 

መሆን እንዳለበት ፓርቲያችን ያምናል። ስለዚህ ፓርቲያችን 

ለትብብርና መግባባት ትኩረት የሚሰጥ የስልጣን ክፍፍልና 

ውክልና፣ እራስን በራስ የማስተዳደር ያልተማከለ ፌዴራላዊ 

ስርዓት እና ታላቅ ቅንጅትን መሰረት ያደረገ የጋራ አስተዳደር 

እንዲሁም ትንሽ ቁጥር ያላቸውን የህብረተሰብ ክፍሎች 



መብት በልዩ ሁኔታ የሚያስከብር አካታችና የተረጋጋ 

ዴሞክራሲያዊ ስርዓት እንዲገነባ በማድረግ በሂደት በሃሳብ 

ልዕልና ላይ የተመሰረተ ዴሞክራሲያዊ ስርዓት ለመገንባት 

ይታገላል። 

2.2.2.4.  ብልጽግናን ማረጋገጥ እና የዴሞክራሲ ስርዓት ግንባታ 

ውጥን ያለ ነፃ፣ ገለልተኛ እና ሙያዊ ብቃትን ያዳበሩ 

ተቋማት እውን ሊሆን እንደማይችል ፓርቲያችን በጽኑ 

ያምናል። ስለሆነም የዴሞክራሲ ግንባታ ስራዎቻችን 

ለተቋማት ግንባታና አሰራር ቅድሚያ የሚሰጡና በዚያ 

ዙሪያ የሚያተኩሩ ይሆናሉ። ስለዚህም ፓርቲያችን የህዝብ 

አስተዳደር፣ የዴሞክራሲ፣ የሰላም እና የደህንነት እንዲሁም 

የህግ አስከባሪና የፍትህ ተቋማት እንደየባህሪያቸው ነፃ፣ 

ገለልተኛ እና ብቃት ያላቸው እንዲሆኑ በትጋት ይሰራል። 

የመንግስትና የፖርቲ አሰራሮች በሀገራችን የመደበላለቅ 

መሰረታዊ ችግር በዘላቂነት ለመቅረፍ ፓርቲያችን ትኩረት 

ሰጥቶ ይሰራል። 

2.2.2.5.  ፓርቲያችን የፀጥታና የደህንነት ተቋማት በዴሞክራሲያዊ 

መሰረት ላይ የታነፁ ነፃ፣ ገለልተኛ እና ለሀገር እና 

ለህዝብ ጥቅም የቆሙ ወገንተኝነታቸው ለአገሪቷ ህግ ብቻ 

እንዲሆን ለማድረግ ይታገላል። በዚህም ረገድ በየተቋማቱ 

ያለውን የሙያ ብቃት እና ክህሎት፣ እንዲሁም አደረጃጀት 

ከአካባቢው ሁኔታ እና ከዘመናችን የቴክኖሎጂ ዕድገት ጋር 

አቆራኝቶ ተቋማቱን ለማጠናከር በትኩረት ይሰራል። 

2.2.2.6.  የሀገረ-መንግስቱን ጥንካሬ ለማጎልበት እንዲሁም ተቋማት 

የተጣለባቸውን ህዝባዊ አደራ እና ኃላፊነት በአግባቡ 

እንዲወጡ ሀገረ-መንግስቱ የተዋቀረባቸው ተቋማት ባህሪ እና 

ተልዕኮን ማዕከል ያደረገ፣ በዕውቀት የሚመራ፣ የየዘርፉን 

ልዩ ባህሪ ያገናዘበ፣ ለአመራር ብቃት ልዩ ትኩረት የሚሰጥ 



ያልተማከለ የተቋማት ሪፎርም እንቅስቃሴ ፓርቲያችን 

ተግባራዊ ያደርጋል። 

2.2.2.7.  ፓርቲያችን ማንኛውም ፖለቲካዊ፣ ርዕዮተ ዓለማዊ፣ 

ህጋዊ ወይም ሌሎች እንቅስቃሴዎች ሁሉ የአገሪቷን 

ህገ-መንግስት የተከተሉ መሆን አለባቸው ብሎ ያምናል። 

የህግ አውጭው፣ የህግ አስፈፃሚው እና የህግ ተርጓሚው 

የስልጣን ከፍፍል በአግባቡ ተፈፃሚ እንዲሆንና የእርስ 

በርስ ቁጥጥርና ሚዛን እንዲጠናከር፣ የመንግስት አካላት 

ተጠያቂነት እንዲረጋገጥ፣ ህግ አውጭውን የሚያጠናክሩና 

የዳኝነት አስተዳደሩን የሚያጎለብቱ አሰራሮች እንዲዘረጉ 

ያደርጋል። ፓርቲያችን ህገ-መንግስቱ መሻሻል ያለበት 

ህዝብን ባሳተፈ እና ህገ-መንግስቱ ራሱ ባስቀመጠው 

መንገድ ህግና ስርዓት በተከተለ አካሄድ ብቻ መሆን አለበት 

ብሎ ያምናል። 

2.2.2.8.  ፓርቲያችን በፌዴራል ስርዓቱ በማንኛውም ጊዜ የሚነሱ 

የማንነትና የወሰን ጥያቄዎች ህጋዊ፣ ሰላማዊ እና 

ዴሞክራሲያዊ በሆነ እንዲሁም የህዝቦችን አብሮነት፣ 

ወንድማማችነትና እህትማማችነት በሚያጠናክር መልኩ 

እንዲፈቱ ይታገላል። 

2.2.2.9.  የብልጽግና ፓርቲ በዚህ ፕሮግራም የተቀመጡ ግቦችን 

ለማሳካት የመንግስት ተቋማትን የማስፈፀም አቅም 

ለማሳደግ ትኩረት ሰጥቶ ይሰራል። የፓርቲውን ፕሮግራም 

ለማሳካት እንቅፋት የሚሆኑ፣ የሀገር እና የህዝብን ጥቅም 

የሚጎዱ ከህሊና ቢስነት የሚመነጩ ብልሹ አሰራሮችን፣ 

ልግመኝነትን፣ ሌብነትን በተለይም የተደራጀ ስርቆትን በጽኑ 

ይታገላል። የህግ የበላይነትንና ተጠያቂነትን በማረጋገጥ፣ 

የተደራጀ ስርቆትን ከምንጩ ለማድረቅ ይሰራል። የሀገራችን 

ዜጎች  ለፍተው  በስራ  እና  በጥረታቸው  ሀብት  ማፍራት 



እንዲችሉ ፓርቲያችን ምቹ ሁኔታን ለመፍጠር ጠንክሮ 

የሚሰራውን ያህል፣ ህዝብን እና ሀገርን በሚጎዳ አቋራጭ 

መንገድ ወይም በሌብነት ሀብት ለማግኘት የሚፈልጉትን 

ደግሞ በጽናት በመታገል፣ ማህበረሰባችን የግብረ-ገብ ውሃ 

ልኩን ጠብቆ እንዲጓዝ ይታገላል። 

 

2.2.3. ዘላቂና አዎንታዊ ሰላምን ማረጋገጥ 

2.2.3.1.  ፓርቲያችን ሀገራችን ህልውናዋ ተጠብቆ ከትውልድ ወደ 

ትውልድ ትቀጥል ዘንድ ሰላሟ ሊጠበቅላት ይገባል ብሎ 

ያምናል። በመሆኑም ማህበራዊ ሀብቶቻችንን በመጠቀም 

ህዝብና ባለድርሻ አካላትን በማሳተፍና በማስተባበር የሰላም 

ባህል በመገንባት፣ የህግ የበላይነትን በማስከበርና ፍትህን 

በማስፈን እንዲሁም ሀገራዊ መግባባትን በማጎልበት 

ፓርቲያችን ግጭትን ማስቆም፣ ዕምቅ ግጭቶችን ለማምከን 

እና ዘላቂ አዎንታዊ ሰላምን ለማስፈን ይሰራል። 

2.2.3.2.  ፓርቲያችን ከህብረተሰብ ውስጥ የሚጀምር የሰላም 

እንቅስቃሴ ከየትኛውም መንግስታዊ ኃይል በላይ ሀገርን 

በሰላም የመምራት ታላቅ ጉልበት አለው ብሎ ያምናል። 

በመሆኑም ዘላቂ ሰላምን ማረጋገጥ እንዲቻል በህብረተሰቡ 

ውስጥ የግጭት ቀስቃሽ አስተሳሰቦችና ተግባራትን የሚጠየፍ 

ህዝባዊ ባህልን ለማዳበር በተቀናጀ መልኩ ይታገላል። 

2.2.3.3.  ፓርቲያችን ዘላቂ ሰላም የማረጋገጥ ግብ ከዴሞክራሲ፣ 

ከመልካም አስተዳደር እና ከልማት ፕሮግራሞቻችን ጋር 

በእጅጉ የተቆራኘ እንደሆነ ያምናል። በመሆኑም አዎንታዊ 

ሰላምን ለማረጋገጥ የልማት ስራዎችና ፍትሃዊነት 

ማረጋገጥ፣ ያልተማከለና አካታች የዴሞክራሲና የመልካም 

አስተዳደር ስርዓት በመዘርጋት ብዝሃነትን ማክበር እንዲሁም 



የጋራ ህልምና ራዕይ በመፍጠር ለጋራ ዓላማ ስኬት በጋራ መንቀሳቀስ የሚያስችል የሀገረ-

መንግስት ግንባታ ስራዎችን አቀናጅቶ በመስራት ዘላቂ ሰላምን ለማረጋገጥ ይሰራል። 

2.2.3.4.  የህግ እና የፍትህ ተቋማት ምንም እንኳን ተፈጥሯዊ ተግባራቸው የሆነውን ህግና ስርዓት 

ለማስፈን የሚያገለግሉ እንጂ ዜጎችን አፍኖ እና ጨቁኖ ለመግዛትና የገዥዎችን ጥቅምና 

ፍላጎት ለማስጠበቅ እንዳይውሉ ፓርቲያችን የህግና የፍትህ ተቋማት መሰረታዊ ዓላማ 

እና ተግባር የዜጎችን መሰረታዊ ነፃነት፣ መብት፣ እኩልነት በሚያከብር እና የጋራ 

ጥቅም፣ ማህበራዊ ፍትህ፣ ብልጽግና፣ ሰብአዊ ደህንነትን በሚያረጋገጥ መልኩ ህግና 

ስርዓትን ለማስፈን ይታገላል። የህግ ገዥነት መርሆች ማስከበር የሚያስችል እንዲሁም 

መንግስት ማህበራዊ እና ተቋማዊ የሆነ የህግ ገዥነት ባህል መፍጠር እንዲችል የሚያግዝ 

ንቁ የሆነ የህብረተሰብ ተሳትፎ እንዲኖር ይታገላል። 

2.2.3.5.  ዘመናዊና ባህላዊ የግጭት አፈታት ዘዴዎችን በጣምራ በመጠቀም፣ ዕምቅ ግጭትን 

ማወቅ፤ የቅድመ ዝግጁነትና የምላሽ አቅምን በማዳበር ግጭትን ማምከን እና 

በትምህርትና በሚዲያ የታገዘ የህብረተሰብ ሰላማዊ ባህልን በማዳበር ዘላቂ ሰላምን 

ለማስፈን ፓርቲያችን ይታገላል። 

